Meddwl am Marc


Marc Pennod 14 adnodau 32-42  

Gethsemane

Ydyn ni’n gorfod wynebu sefyllfaoedd gwirioneddol anodd mewn bywyd?  Sut ydyn ni’n ymateb mewn sefyllfa  anodd?  Sut oedd Iesu’n ymateb i brofiad mor anodd â’r groes?  Mae Iesu’n dweud wrth ei ddisgyblion fod y tristwch a deimlai “yn ddigon i’m lladd i.” (adn 34)  Fel un a fyddai wedi gweld dynion eraill yn cael eu croeshoelio roedd Iesu’n gwybod beth oedd o’i flaen ac yn arswydo rhag hynny.  Ond roedd mwy i’r dioddefaint o flaen Iesu na hynny...

Wrth i Iesu weddïo am gymryd y “cwpan chwerw yma oddi arna i”(adn 36)  oedd e’n ceisio newid ewyllys Duw a pheidio â mynd i’r groes?  Beth arall mae Iesu’n gweddïo?

· “mae popeth yn bosibl i ti .“

· “paid gwneud beth dw i eisiau, gwna beth wyt ti eisiau.”(adn 36)

Mae Iesu’n dangos ei hun yn brwydro mewn gweddi ac yn dibynnu’n llwyr ar allu Duw i fynd ag e at y groes.  Ydyn ni’n gweddïo am i ni wneud ewyllys Duw yn ein bywyd?  Mae Iesu’n ychwanegu fod popeth yn bosibl i Dduw. Ydyn ni’n credu hyn o ddifri?  Os nad ydyn ni, beth am gadw Duw at ei air a gweddïo y byddwn yn credu’r geiriau hyn fel roedd Iesu’n eu credu.  Mae Duw eisiau rhoi nerth gweddi yn ein bywyd ni hefyd.

   - Beth yw’r enw mae Iesu’n galw ar Dduw? (adn 36) Byddai rhai’n dweud mai “dadi” yw ystyr ‘Abba’ a bod Iesu’n dangos mor annwyl oedd y berthynas rhwng Iesu â’i dad. Ydyn ni hefyd yn galw Abba ar Dduw am ei fod yn annwyl i ni?

Pam oedd Iesu’n dwrdio Simon?  Beth oedd Simon newydd addo i Iesu? Ydyn ni’n siomi Duw yn yr un ffordd ag y gwnaeth Simon siomi Iesu?  Mae Iesu’n gwybod ein bod ni gyd yn wan - mae’n dweud,

“Mae’r  ___ yn frwd, ond y   ___ yn wan.” (adn 38)

Ydyn ni’n teimlo’n wan ac yn gwybod fod pethau eraill yn tynnu ein sylw wrth Iesu?  Mae Duw yn gwybod hynny ac yn dal i fod eisiau ein helpu.

Mae’r amser yng ngardd Gethsemane’n dod i ben. Mae Iesu’n gwybod fod Jwdas yn mynd i’w fradychu.  Mae e’n gwybod beth sydd o’i flaen.

Gweddi: Arglwydd Iesu rwyt ti’n nabod ein gwendid ni ac rwyt ti dal yn fodlon rhoi dy fywyd droson ni.  Helpa ni o ddydd i ddydd i beidio â syrthio ond i gredu’n ddwfn yn dy addewidion.  Gofynnwn hyn yn dy enw’n unig. Amen

